
TEN
ABBAS KIAROSTAMI

Sesións de Filmoteca #47
23.10.2023

TEN
[Abbas Kiarostami, 2002, Irán, 91 min., VOSE]
Lingua Persa 
Guión, fotografía e montaxe Abbas Kiarostami
Produción Abbas Kiarostami e Marin Karmitz 
Elenco Mania Akbari, Amin Maher, Roya Arabshahi, Katayoun Taleidzadeh, 
Mandana Sharbaf, Amene Moradi 
Distribución Avalon
Festivais Nominada á Palma de Ouro en Cannes 2002

Dez breves historias, dez encontros dunha muller divorciada que se despraza en 
coche por Teherán. A cámara, fixa na parte dianteira do coche, mostra as pasaxeiras 
nun sinxelo xogo de plano e contraplano. Nalgún momento, ao lonxe, xorde a 
voráxine da cidade. Traxectos dunha densidade abrumadora que describen indirecta 
pero prolixamente o mundo que as rodea fóra do vehículo.

KIAROSTAMI ON TEN
Por Abbas Kiarostami

Ás veces, dígome a min mesmo que Ten é unha película que nunca podería volver 
facer. Non podes decidir facer unha película así... É un pouco como Close-Up. É 
posible continuar polo mesmo camiño pero require moita paciencia. De feito, isto 
non é algo que se poida repetir facilmente. Debe producirse por si mesmo, como 
un incidente ou un acontecemento... Ao mesmo tempo, require unha gran prepa-
ración. Orixinalmente, esta era a historia dunha psicanalista, os seus pacientes e o 
seu coche, pero iso foi hai dous anos...

A semana pasada convidáronme a Beirut, no Líbano, para un obradoiro de cine 
con estudantes. Un deles díxome: «Ti es o único que pode facer unha película 
así grazas á túa reputación. Se o fixésemos un de nós, ninguén o aceptaría». Res-
pondínlle que, como seu profesor, debíalle a verdade: facer algo sinxelo require 
moita experiencia. E, en primeiro lugar, cómpre entender que a sinxeleza non é o 
mesmo que a facilidade.

Kundera conta unha historia fascinante que realmente me impresionou: relata 
como o léxico do seu pai foi diminuíndo coa idade e, ao final da súa vida, quedou 
reducido a dúas palabras: «É estraño!». Por suposto, non chegara a ese punto 
porque xa non tivese moito que dicir senón porque esas dúas palabras resumían 
efectivamente a experiencia da súa vida. Eran a súa esencia mesma. Quizais esa 
tamén sexa a historia detrás do minimalismo...

A desaparición da dirección. Iso é o que está en xogo: o rexeitamento de todos 
estes elementos vitais para o cine común. Afirmo, con moita cautela, que a di-
rección, no sentido habitual da palabra, pode desaparecer neste tipo de procesos. 
Nesta forma de cinema, o director é máis semellante a un adestrador de fútbol. 
Ten que facer a maior parte do seu traballo antes de que comece a toma. De feito, 
para min, o filme sempre comeza moito antes da preparación inicial e case nunca 
remata. É un xogo sen fin. Cada vez que o mostro, agardo polas reaccións do pú-

blico. Os debates posteriores á proxección cobran cada vez un novo rumbo... Para 
min, a beleza da arte reside nas reaccións que provoca.

Esta película foi creada sen ser feita como tal. Aínda así, non é un documental. 
Nin un documental nin unha película puramente de ficción. A medio camiño 
entre os dous, quizais... Prodúcese unha escena e decido que me convén. Máis 
tarde, decátome de que un elemento particular era vital para o funcionamento do 
conxunto.

En Ten, hai un plano no coche onde o neno mira á cámara. A escena transcorre 
diante da cámara. E aínda así tamén hai xente que se achega, baixa a fiestra e mira 
dentro do coche. Iso é documental. Estas situacións. A xente que mira á cámara. 
Pero o que pasa diante da cámara non é documental porque está guiado e contro-
lado en certo modo. A persoa que está diante da cámara consegue esquecer a súa 
presenza, a cámara desaparece para ela. Deste xeito créase a emoción, froito dun-
ha certa cantidade de enerxía e información que damos e recuperamos despois. 
Circula... Dando como resultado a complexidade da situación. Este fluxo debe ser 
controlado para ser liberado no momento adecuado.

Non podes prometerte a ti mesmo que farás outra película coma esta. É como 
vacilar nas túas conviccións e ideas máis firmes. Ás veces é máis fácil protexerse 
cunha boa dirección das de antes, coa paisaxe, o escenario...

Se alguén me preguntase que fixen como director nesta película, diría: «Nada e, 
non obstante, se eu non existise, esta película non existiría».

En todas as miñas películas, hai planos onde o impacto emocional vai máis aló 
da dirección, triunfando sobre ela, e a emoción faise máis poderosa que o propio 
cine. Aí está o plano de O sabor das cereixas onde o señor Badii, mentres fala de si 
mesmo, négase a deixar escapar a súa emoción. E as comisuras da boca comezan 
a tremer mentres comeza a saloucar. Son planos que non pretendo crear. Merecen 
algo mellor que iso. Puiden provocalos e aproveitalos no momento oportuno. Iso 
é todo.

Esta película son as miñas «dúas palabras». Retoman case todo. Digo «case» por-
que xa estou pensando na miña próxima película. Unha película dunha palabra 
quizais...

Recollido do presskit do filme.
Tradución ao galego: Cineclube Pontevedra.

«Creo que chego con moito retraso a esta exploración do territorio feminino (...)
Prescindir da muller no meu cinema non foi unha decisión demasiado intelixente:

a miña descuberta chega un pouco tarde, pero aí está»
abbas kiarostami


